
A foto que fala

O trasno
Daniel López Muñoz

Primaveras miúdas, pequenas esperanzas
Plantei estoutro día un melocotoeiro 
deses que eu chamo de roer, carnoso, 
amarelo e adaptado ao país polo vi-
veiro O Pomariño, moi recomendable 
lugar, aló na Capela, coa súa bendita 
teima coa froita autóctona e aclimata-
da a Galicia. E desde que o puxen na 
terra, e de cada volta que paso, véñen-
me as mesmas dúas verbas: “peque-
nas esperanzas”.

Por máis que o caldo, os cachelos e as 
sardiñas tamén axuden, estou certo 
que vivimos da Esperanza. Moi pro-
bablemente desa que se escribe con 
maiúscula. Pero tamén, e sobre todo, 
no noso día a día, no chuza que chuza, 
das pequenas esperanzas, en forma 
de melocotoeiro, de xersei que teces, 
de cousas que comezas a escribir, do 
logro dos fillos, do neto ou da sobriña 
acabados de nacer, desa melloriña na 
casa, dunha persoa nova que te sor-
prende ou daquel vello propósito que 
decides cumprir.

É como cando pasa o tempo da Cande-
loria e, moi logo, xa nos poñemos en 
modo sacho en man,... e escoitamos 
como os paxaros andan a se namorar,  
cando te ergues case con luz, unha luz 

que se impón paseniño, cousa que dá 
alegría e evidencia como as pequenas 
esperanzas son o noso pan da cada 
día. 

De feito comezamos a sementeira por-
que hai unha colleita futura que tira do 
agora para diante, cunha forza tremen-
da. O futuro espreguízanos. É a forza 
que precisamos para cavar, sementar, 
rarear e coidar, ao ritmo da luz e dos 
días. Outra tempadiña de vida, outro 
agasallo. 

As pequenas esperanzas son xente 
concreta como Tamara, Celia, Pepa, 
Bea, Maruxa, Marisol, 
mulleres todas bravas e 
creativas (algunhas das 
nosas recentes entrevista-
das: ferrados de corazón, 
corazón a ferrados) que 
apuntan un futuro mellor 
de igualdade, merecentes 
dunha portada, porque 
son motores de cambio 
no noso pequeno mundo. 

Pequenas esperanzas son 
Djibril Faye, o rapaz sene-
galés que nos acompañou 
no mosteiro de Bergondo 

e que chegara en 2007 en caiuco e 
agora é mediador cultural de Ecos do 
Sur, e Xosé Abad, o armadanzas de 
“Acampa”, que viña con el, e Said, o 
fotógrafo alxeriano que nos dixo aquilo 
tan lindo: Síntome mal cando fago o 
mal, síntome ben cando fago o ben; 
esa é a miña relixión. 

Elas e eles amosan o outro rostro da 
vida, o de aquilo que pode ser pero 
que aínda non é. Para min que teñen 
moito que ver con aquilo que dicía 
Ernst Bloch: a verdadeira xénese, non 
está ao principio, senón que está ao 
final. 

«A quen dan en que 
escoller, danlle en 

que entender».

Editorial 
A revolta das mulleres

   

Chegou o 8 de Marzo (8M) e a revolución feminista continúa, paso a paso. Unha 
revolución que se fai bailando, pois curiosamente coinciden as mobilizacións cos 
domingos de entroido. A Ruah, o materno espírito, sopra onde menos se espera. 
Ou en galego popular “Deus –que seica ten moito de costureira- non da puntada 
sen fío”.

E hai cousas e voces diferentes, que teñen que ver coa Igrexa. O primeiro día do 
mes (1M), domingo, colectivos feministas cristiás convocaron concentracións 
diante de diversas catedrais á hora da misa. Lerase un manifesto para denunciar 
a profunda discriminación, as incoherencias e autoritarismos diarios. Baixo o 
lema “ata que a igualdade sexa costume” faise cordada con movementos inter-
nacionais coma María 2.0 ou Voices of faith.

Ese mesmo día, as galegas estaremos en Verín. Ímonos ma-
nifestar no domingo de Piñata, o epílogo do Entroido. Ese 
día caerán a máscaras para o resto do ano, por máis que 
algúns as seguirán levando. Agochados baixo as carautas da 
eficiencia económica, da modernidade ou da liberdade in-
dividual, tratarán de enfraquecer aínda máis o débil estado 
de benestar que temos. Verín é a historia dun éxito, unha 
lección, pero tamén é un aviso do que pode vir. A Xunta 
tivo que dar marcha atrás no seu intento de pechar a sala 
de partos pola presión incesante das cidadás, pero volverán intentalo. Por iso, o 
pre-8M para toda Galicia convócase nesta vila, pois “Sen coidados non hai vida”.

No mundo da militancia solidaria as mulleres son lexión. As mulleres son unha 
maioría esmagadora cando nos achegamos á realidade dos coidados. Neste mes-
mo número podemos ler dous testemuños ben clarificadores, coma os de Celia 
López Carballido, directora en Galicia de Médicos do Mundo, e Marisol Bravos, 
unha militante da vida independente para as persoas con diversidade funcional. 
Nomes propios con conciencia para avanzarmos.

Conciencia é a que tamén fará falla un mes despois, o cinco de abril, cando vol-
vamos ir votar nas eleccións ó Parlamento de Galicia. Urxe a mobilización do 
voto feminista para frear os movementos de ultradereita. O voto das mulleres 
tórnase o voto decisivo. 

 Mobilizacións no entroido e reflexións de futuro na coresma. Claramente a Ruah 
anda polo medio.

O pre-8M para toda 
Galicia convócase en 
Verín: “Sen coidados 
non hai vida”.

Amiguiños si...
Carlos Vázquez G.

Fillos de Elba

As galegas e os galegos somos todos 
fillos de Elba. A esta conclusión po-
demos chegar, con fundamento in re, 
grazas a un equipo interdisciplinar 
de investigadores e investigadoras 
do Instituto Universitario de Xeoloxía 
da Coruña, tras un longo, rigoroso e 
excelente traballo científico. Por eles 
sabemos hoxe que os restos de ósos 
fosilizados atopados na Cova do Uro, 
situada entre O Courel e Pedrafita, 
pertencen a unha muller que viviu hai 
9300 anos e que morreu accidental-
mente ao se precipitar na cova, xunto 
cos tres uros que pastoreaba. Estamos 
ante a primeira muller galega da que 
temos constancia, e os investigadores 
asignáronlle o nome de Elba, que sig-
nifica «a que vén da alta montaña». 
Incluso unha artista forense, utilizando 
os restos atopados, deu reconstruído 
un rostro probable ou posible de Elba 
que, de se cruzar hoxe connosco, ata 
podería pasar inadvertida. Tamén 
podemos ter algunhas certezas moi 
suxestivas á hora de integrar este 
achado no relato da nosa historia: Elba 
é o primeiro individuo feminino dese 
período que se descobre na península 
ibérica; en pleno Mesolítico dedicába-
se ao pastoreo, que sería unha activi-
dade punteira no momento da tran-
sición do Paleolítico ao Neolítico; tiña 

O rescate de Elba 
para a historia de 
Galicia deberá ser 
acontecemento 
primordial

entre 20 e 40 anos cando morreu, era pequeneira e 
constatouse que padecía estrés nutricional, dato que 
aos historiadores lles revela as carencias que as po-
boacións da contorna padecían naquel tempo. Unha 
muller galega, activa, traballadora, emprendedora 
e coas dificultades e a escaseza dunha vida difícil. 
Unha muller galega facilmente recoñecible. 

O rescate de Elba para a historia de Galicia é unha 
excelente noticia e deberá ser 
acontecemento primordial, 
sobre todo nun momento en 
que se fai imprescindible re-
cuperar, para o coñecemento 
colectivo, o papel decisivo des-
empeñado por tantas mulleres 
ao longo da historia. Papel que 
foi tapado e esquecido polo 
patriarcado cunha sorte de 
dannatio memoriae de xénero. 
Ese castigo á muller, cada día que pasa, resulta máis 
insoportable.

Rescatar do esquecemento e do silencio as mulleres 
galegas que fixeron historia é, sen dúbida, unha tare-
fa complexa para acometer con investigacións mul-
tidisciplinares desde a ciencia, pero cada paso dado 
debe ser asumido e posto en valor desde a cultura 
e desde a política. Hoxe mesmo, se tivésemos que 
construír un acueduto polo que fluíse a historia de 
Galicia, poderiámolo asentar xa sobre tres grandes 
arcos, sostidos por catro grandes piares: Elba, Exeria, 
María Castaña e Rosalía.

A vaquiña polo que vale 
Pedro Felipe Pedrouzo Devesa

A esquerda, os soños e as taxas

O verdadeiro soño que 
garda a esencia da 
esquerda é a igualdade 
de oportunidades

A existencia dun goberno progresista é 
moi esperanzadora para moitos colec-
tivos que agardan un xiro social na for-
ma e no fondo de facer política. As ex-
pectativas poden ser tan grandes que 
causen desilusión se non se acadan 
eses cambios transformadores que 
tanto agardamos. A esquerda confún-
dese demasiadas veces coa maxia, por-
que cremos ilusamente que todo can-
to se pensa, pódese realizar. Parte da 
responsabilidade é daqueles políticos 
que prometen todo aquilo que desexa-
mos, por complicado que sexa. Cóm-
pre manter o equilibrio decotío entre 
ilusión e realidade, especialmente para 
non acabarmos caendo no cinismo de 
tantos políticos que prometen cousas 
que non saben como facer, e co tempo 
renuncian a elas coa mesma facilidade 
coa que as abrazaron. É necesario ver 
ata onde podemos materializar o soño 
construtivo da esquerda, un soño que 
pretende demostrar que a maioría 
da xente pode vivir mellor aplicando 
a súa ideoloxía. Pero materializar os 
soños require altas doses de paciencia, 
ordenar preferencias e dispoñer os 
prazos para os desexos. O maior soño 
que conseguimos hai 50 anos foi que 
a maior parte dos cidadáns crea que 
a continuidade da demo-
cracia é posible, algo ex-
cepcional nun país repleto 
de visionarios que saben 

mellor ca ningúen o que se necesita, e buscan a 
metade máis un para impoñerse aos demais.

De todas formas, o verdadeiro soño que garda a 
esencia da esquerda é a igualdade de oportuni-
dades. A fiscalidade é o cerne das políticas pro-
gresistas. Necesitamos buscar formas mediante 
as que os que máis teñen poidan compartir a súa 
sorte económica cos máis necesitados, esquivan-
do aqueles que buscan comodamente parasitar 
os demais. A cada un, segundo a súa necesidade, 
pero de cada un, segundo a súa ca-
pacidade. As taxas sobre 
comercio dixital 
e sobre ope-
racións finan-
ceiras (taxa 
Google e taxa 
Tobin) son ferramentas 
necesarias que deben irse 
construíndo de forma har-
monizada en todos os países, 
pero ao mesmo tempo son algo polo 
que non podemos agardar sine die. Non 
podemos ir no furgón da cola fiscal. Pero 
tan importante como aplicar fiscalidades 
progresivas é usar socialmente o gasto de 
forma produtiva. E non é nada doado. Demasiados 
políticos queren vivir a costa de absurdas regalías, 
e demasiados cidadáns buscan trampear as axudas 
e subvencións, evitando o necesario esforzo co 
que as persoas  gañan a vida.

O peto do santo Antón
Rubén Aramburu

Comezou o tempo da coresma que para a maior parte da xente 
xa non significa nada. Se vou a unha escola e lle digo a unha nena 
que non pode comer carne, pois mírame con cara de ollomol. 
Canta xente garda a vixilia? O xaxún? O mércores de cinza é 
unha celebración arqueolóxica na maior parte das parroquias 
da nosa terra.

Teño algúns veciños que viven nos EUA parte do ano e contan 
que aló o catolicismo é ben distinto do de acó. Contan que o 
mércores de cinza van cedo á misa e poñen a cruz na fronte e 
van con ela a traballar todo o día sen a borrar. Pode ter sentido 
nun mundo tan multicultural e plurirrelixioso. Por aquí habíanos 
chamar fanáticos ou sectarios. Eu non lle dou tanta importancia 
porque cando os símbolos hai que explicalos xa non simbolizan 
nada.

Para min o grande interrogante é se a nosa vida, as nosas co-
munidades, son alternativa a unha sociedade de consumo e be-
nestar. A austeridade, o compromiso ecolóxico, o compartir de-
berían ser os símbolos da nosa preparación a Pascua. Na miña 
parroquia decidiron que cando hai unha festa, non hai vasos nin 
pratos de plástico. Pois paréceme un signo coresmal. E se decido 
prescindir dos faceboks, twiters, whasapps... (non sei ben como 
se escriben) pois tamén é un signo coresmal e un xaxún moi san.

Temos un serio problema de linguaxe. Falamos coma hai 200 
anos e a xente non nos entende. Como di o mestre Torres Quei-
ruga hai que repensar, reformular e eu diría refacer a linguaxe. 
Ás veces, cando estou na misa e len que Xesús andou por riba 
do mar e non explican o simbolismo do texto, quedo parvo ma-
tinando que pensará o persoal.

Hai uns días, topei en Ferrol, no escaparate dunha libraría de 
toda a vida, un cartaz que dicía: PECHADO POR MELANCO-

LÍA. Seica é o título dunha novela dun libreiro ar-
xentino. Moito me temo que co tempo poñeremos 
un cartaz semellante na porta das parroquias, se 
non mudamos a linguaxe e os signos.

Como exercicio de Coresma propoño este itinera-
rio monacal de sempre:

1. TRABALLAR: non andar ociosos

2. SABERNOS PECADORES: non crerse mellor 
ca ninguén

3. SOMETERSE AOS DEMAIS: non fixarse nas 
faltas dos outros, e confiar na bondade de Deus

O peto común
Teresa Souto

Rumores de esperanza
Xan Guillén

Moita xente pensa que o mundo está peor ca nunca. É isto 
certo? Se cadra si pero hai algúns datos que tamén invitan 
ao optimismo. Vouche contar uns datos. 

En primeiro lugar estudamos cada vez máis. Cando estuda-
ban os meus pais a media de estudo por persoa era de pou-
co máis de tres anos. Cando estudei eu era de sete anos. 
Agora está en once anos. Ademais a porcentaxe de analfa-
betos no mundo é do 15%. Hai trinta anos era do 44%.

Tamén no mundo no ano 1990 catro de cada de 100.000 
mortes era causada pola guerra. Agora só 0.5. A tendencia 
é claramente á baixa.

En España o 91% pensa que os homosexuais deben ter os 
mesmos dereitos. No ano 1980 só o pensaba o 54%. Tamén 
nese ano o 28% estaba en contra do divorcio e agora só o 
5%.

As mortes por VIH reduciuse un terzo dende na última dé-
cada. Ademais as mortes por malaria estanse reducindo en 
case todos os países do mundo. 

O número de parlamentarias no mundo é do 24 %. No ano 

Grazas aos correos dun amigo, descubrín o sociólogo Lipovetsky, 
un sabio opinando da dimensión política na sociedade e falando 
de algo moi interesante: o aumento das desigualdades e das as-
piracións inmediatas. Unha frase súa que explica moitas cousas, 
é que “hai pais en paro cuxos fillos/as teñen móbil de último 
modelo, ipad, zapatillas de luxo, é terrible...”. Ese “é terrible” de-
fine o que sentimos moitas persoas ante esa situación que 
ves acotío. Faiche pensar se é que vivimos a un ritmo 
tan acelerado e tan da inmediatez que non non pa-
ramos a pensar que é o importante, que estou vivin-
do, sentindo, matinando neste momento. O xigante 
consumismo envólvenos en posesións efémeras, en 
compras rápidas, en gastos innecesarios, en fotos 
cara á galería, e nun baleiro interior que se intenta 
encher co que está de moda hoxe, porque mañá 
xa muda, xa cambiou, o teu último modelo de... 
deixou de selo último, xa é o anterior, xa tes que 
correr para alcanzar o novo. E os/as máis peque-
nos/as das casas, o futuro é o que respiran, o que 
observan, o que cren real; menos mal que hai familias que 
educan noutros valores, e loitan contra as imposicións da moda, o 
que todos  os da súa idade desexan, o rapaz a rapaza vaino pedir... 
Se o educas dende pequeno/a en que as cousas non son necesarias, 
polo feito de que todos os da túa clase, grupo, idade o teñan, de 
que o importante é ter criterio propio e poder decidir, vai poder 
aprender que, ás veces, ser diferente pode ser máis orixinal e crea-
tivo que seguir as regras marcadas por outros, e que a liberdade 
non é copiar o que o resto fai, ou opina, ou merca.

1990 era do 13%. En España neste momento son o 43%. Hai 
que mellorar pero estamos en camiño.

A humanidade vai avanzando. Sen dúbida é mérito de todos 
e todas os que non temos medo a cambiar de opinión, de 
xeito de pensar, de xeito de vivir. Se cadra nos rumores de 
dentro de trinta anos contamos que eliminamos totalmente 
a pobreza (que tamén está baixando) que o cambio climáti-
co é un pesadelo pasado, que a pena de morte xa non exis-
te e... pon ti o teu rumor de esperanza.

A casa dos Dieste volve abrir as súas portas 
o terceiro xoves de cada mes da man da 
Asociación Cultural Bubela de Abuín, que 
nos convida ás CONVERSAS NA DE 
DIESTE. A que foi lugar de encontro da 
intelectualidade rianxeira, testemuña de 
tertulias, recitais poéticos e musicais na rúa 
de Abaixo, ábrese outra volta á participación 
da veciñanza e visitantes para compartir a 
paixón polo coñecemento e a curiosidade 
pola cultura.

Falar, interactuar e compartir 
presencialmente en 
encontros informais sobre 
contidos académicos ou de 
actualidade universitaria 
aínda é posible… Os 
ENCONTROS DE LÚA 
CHEA teñen lugar en 
cafeterías, diríxense a todo o 
público e son intervencións 
curtas seguidas dun debate 
libre. Celébranse cada 
mes ao longo do curso 
académico, nos seráns dos 
mércores ou xoves máis 
achegados á noite de lúa 
chea. Organízaos a USC e 
o primeiro cuestionaba a 
posibilidade dunha minería 
sostible.

542.892 galegas e galegos 
viven por baixo do limiar de 
POBREZA e un terzo das 
traballadoras e traballadores 
galegos ingresa só o salario 
mínimo (fontes sindicais). A 
situación no Estado español 
motivou que a ONU enviase un 
relator especial para coñecer 
de preto a situación. En Galicia, 
Philip Alston reuniuse con 
varias entidades, entre elas a 
Rede do Rural, no encontro 
que se organizou no CIP de 
Monfero. O traballo final 
presentaráselle ao Consello de 
Dereitos Humanos da ONU en 
Xenebra, en xuño de 2020.

Cousiñas xeitosas que atopamos 
navegando pola rede: PROLINGUA, a 
Plataforma a prol da defensa e promoción 
da lingua (prolingua.gal). Foi creada 
por persoas de distintas profesións e 
ideoloxías e pretende a promoción do 
galego como lingua propia de Galicia 
(e comarcas estremeiras). Na súa 
páxina web, ProLingua recolle novas, 
audiovisuais, referencias de publicacións 
e un apartado de queixas, entre outros.

A peneira

O teatro galego 
celebrará o seu I 
Congreso Internacional 
na Cidade da Cultura, 
do 25 ao 28 de marzo. 
Neste congreso 
trataranse tres liñas 
temáticas (experiencia, 
actualidade e modelos 
externos; o teatro e os 
públicos; a creación 
e os seus procesos) 
co obxectivo de por 
en común a situación 
actual do TEATRO 
galego, así como 
chegar a conclusións 
encamiñadas á 
transformación social 
que poidan servir de 
guía para profesionais, 
xestores e público. O 
seu lema será: “Co 2030 
no horizonte”.

A Asociación Teitos do Piornedo lanzou unha 
campaña de micromecenado na rede para 
teitar as PALLOZAS de Piornedo. A inacción 
da Xunta forzou este proxecto, que quere 
recuperar os cultivos e traballos tradicionais do 
centeo para poder teitar as pallozas, declaradas 
Ben de Interese Cultural. De xeito indirecto, 
a acción servirá para recuperar traballos 
tradicionais comunitarios (segar, mallar, 
escolmar…) e evitar o seu esquecemento. Quen 
queira apoiar a iniciativa, pode facelo en www.
goteo.org/project/apoio-economico-teitar-
pallozas-piornedo  

Asegura a conselleira de Medio Ambiente que nada 
tiveron que ver as protestas populares e que só 
os informes técnicos motivaron a fin do proxecto 
mineiro do Pino e Touro (“Só faltaba, estariamos 
todos vendidos!”, dixo). Sexa como for, a Declaración 
de impacto ambiental negativa pola existencia de 
dous informes “desfavorables” e “insalvables” de 
Patrimonio Natural e de Augas de Galicia botan á 
promotora da mina de cobre destes dous concellos, 
sumando unha vitoria colectiva á de Corcoesto.

“Ata que a Igualdade sexa 
costume” é o lema da 
FOLGA DE MULLERES 
NA IGREXA, convocada 
para o domingo 1 de 
marzo polas asociacións de 
mulleres cristiás feministas 
de Europa. En Galicia, 
Exeria recolle a chamada 
do Consello de Mulleres 
Católicas (CWC) para que 
as mulleres non asistan 
ás celebracións e amosar, 
coa súa ausencia, a súa 
importancia no sostemento 
da Igrexa. Tamén prevén 
un acto (“Alcemos a voz”) 
o día 14 de marzo na Porta 
Santa, ás 12.00 horas 
(información en www.
exeria.org).



10

O noso taboleiro
Olga Álvarez

FESTA DO LUME

Café con roscas e asemblea da 
asociación

Desde as 10 da mañá agardábanos o 
café quentiño cunhas roscas caseñas 
que nos sentaron moi ben, ao tempo 
que repartiamos bicos e apertas aos 
que ían chegando.

10:30 Hora de comezar a Asemblea... 
cantando, porque a celebración da 
tarde íase intercalar tamén durante 
todo o día. E xa estamos listos para 
escoitarmos a benvida de Lucía, a nosa 
presidenta, ás 40 persoas asistentes 
cunhas agarimosas verbas.

Anuncio, o secretario da asociación, dá 
lectura á acta da Asemblea anterior e, 
penso para min, que ben escribe este 
home.

Tócalle a Xosé Barca o de explicar as 
contas que, como non están en núme-
ros vermellos, parécennos estupendas. 

A revista agora é mensual, máis guapa 
e un chisco máis gordiña. Invítannos a 
ser os ollos da revista en todo o país, 
enviando recado das cousas que van 
pasar para a sección da Peneira (hai 

un grupo de whatsapp para isto). E 
lémbrannos a páxina web nova, moi 
mellorada tamén e doada de lembrar: 
www.irimia.gal).

A próxima romaxe será en Arzúa e xa 
comezan os preparativos.

Charo Rilo contounos que os sábados 
bíblicos, que son un grupo de inter-
cambio de ideas ao redor dun libro, 
este ano xiran en torno aos cristianis-
mos das orixes.

Lois Ferradás informounos da platafor-
ma Fagamos Igrexa Galega, que está 
aberta a parroquias, grupos, persoas... 
interesadas e que ten, entre outros 
obxectivos, os seguintes:

• recollida de cantos en galego

• material litúrxico: leccionario, biblia 
en galego...

• mapa da galeguidade: onde e cando 
hai misas en galego

O oito de febreiro, como 
tódolos anos por estas datas, 
os irimegos e irimegas 
xuntámonos no mosteiro de 
San Salvador de Bergondo 
para celebrarmos a Festa 
do Lume. E como non todas 
as persoas que queriades vir 
o puidestes facer, aquí vos 
contamos como foi a xornada 
para que vos fagades unha 
idea.

Arredor da mesa: unha humanidade 
sen fronteiras

Invítannos a ser os 
ollos da revista en 
todo o país
Respecto á renovación da Xunta Direc-
tiva temos a baixa da vogal de Ferrol, 
precisamos renovar os cargos de se-
cretario e tesoureiro (ídevos animando 
...) e incorpóranse Manuel Adame para 
axudar nas contas e Bea a de Estrella 
para axudar en todo o que poida.

E con outro canto deuse por rematada 
a Asemblea e demos paso á mesa de 
experiencias.

Mesa redonda: Humanidade sen 
fronteiras

Xosé Lois Vilar presentounos as tres 
persoas que nos ían ofrecer as súas 
testemuñas para un horizonte sen 
fronteiras: Xosé Abad, fotógrafo, alma 
máter de “Acampa pola Paz e o Dereito 

ao Refuxio”; Djibril Faye, senegalés, 
mediador intercultural da ONG Ecos 
do sur e Mohamed Said, alxerino, ac-
tivista de Amnistía Internacional e SOS 
Racismo.

Xosé Abad recordounos que hai moi-
tas organizacións a prol dos Dereitos 
Humanos, pero moi illadas. É o inimigo 
é común. A unidade é fundamental, 
aínda que cada organización traballe 
na súa área. ACAMPA leva catro anos 
de plataforma unitaria de 68 organiza-
cións como rede de información, para 
unificar persoas e grupos na sensibili-
zación da sociedade. 

Fan un encontro anual de tres días, 
un campo de refuxiados simulado, na 
Coruña, xunto con actividades como 
exposicións de fotografía, encontros, 
debates cos sectores involucrados, 
como vítimas, expertos, ONG. Infor-
man a xente e anímana a participar.

Cada ano profundan nun tema distin-
to: a guerra, o cambio climático, mu-
lleres e nenos, os espolio dos países 
do Sur.

Dúas cidades do Brasil, Madrid e Lis-
boa xa están replicando a idea.

ACAMPA é unha iniciativa cidadá de 
persoas, organizacións e mesmo em-
presas. É un espazo de encontro para 
afondar nas causas e buscar solucións. 
Certo que hai colectivos que salvan 
vidas, pero sempre son poucas. O que 
salva todas as vidas son as leis xustas.

Djibril Faye, senegalés 

Contou a súa experiencia persoal. Era 
pescador en Senegal pero os países 
africanos asinan convenios con países 
europeos ou asiáticos para deixalos 
pescar nas súas augas e arrasan cos 
seus caladoiros, afectando aos pesca-
dores locais, que acaban por emigrar. 
Emprenden unha viaxe que supón 
un cambio total de vida e con moitos 
riscos. El veu en caiuco ata Canarias e 
rescatouno salvamento marítimo. Tras 
40 días nun Centro de Internamento 
para Estranxeiros mandárono en avión 
a Barcelona. Alí déronlle dúas tarxe-
tas telefónicas, unha para chamar á 
súa familia en Senegal e outra para 

Mohamed Said, alxerino

Está en España desde hai 18 meses 

porque en Alxeria o goberno limita a 

liberdade de expresión, censura a pub-

licación de fotografías das protestas. 

Hai un ano que a xente sae ás rúas 

tódolos martes e venres e a policía 

fai detencións ilegais. El estaba fóra 

do seu país, fotografando campos de 

refuxiados en distintos países do Medi-

terráneo, e non se atreveu a volver.

Atopou os atrancos dos refuxiados: o 
idioma, as normas e costumes, a ma-
neira de pensar da xente, as dificulta-
des de integración.

Fixo memoria de 1939, cando 3.000 
refuxiados españois chegaron en barco 
a Orán, fuxindo do porto de Alacante, 
bombardeado por Franco: A maioría 
seguen alá. Seica os esperaba a xente 
no porto con alimentos e medicinas.

E rematou con estas frases: 

“Síntome ben cando fago o ben, sínt-
ome mal cando fago o mal: é 
a nosa decisión como quere-
mos sentirnos.”

Mesa compartida 

Na hora de xantar atopámo-
nos diante dun repertorio de 
pratos variados, preparados 
con agarimo para a ocasión, 
que non fomos quen de re-

matar e así chegamos á celebración na 
que contamos cun invitado especial 
que non ten que chegar porque sem-
pre está con nós, Xesús de Nazaré. Con 
Christina Moreira dirixíndonos e con-
celebrando con outras tres mulleres, 
para lermos o evanxeo, cantar, orar, 
dar grazas e soster as candeas que nos 
alumean. 

E como di Charo Rilo: “De aquí nun 
ano, se non nos vemos antes”. 

A unidade das ONG é 
fundamental, aínda que 
cada unha traballe na 
súa área

chamar aos seus contactos en España. 
E chamando a un amigo que estaba 
na Coruña, chegou aquí. Pasou moito 
medo a ser enviado de volta, pero 
unha ONG axudouno a empadroarse, 
a aprender o idioma, a arranxar pa-
peis e despois el mesmo converteuse 
en voluntario para axudar a outros. 
Incluso unha muller tentouno adoptar 
pero non foi posible ao ser maior de 
18 anos.

A acollida en Galicia foi marabillosa 
para el e está moi agradecido.

Entrevista
Equipo Irimia Saúde

Médicos do Mundo Galiza: 
o dereito á saúde tamén das persoas 
inmigrantes

Cada vez hai máis migrantes na 
nosa comunidade, migrantes que 
precisan dun traballo, dun lugar 
onde vivir e, como non, de atención 
sanitaria no sistema público de 
saúde. Non podemos perder de 
vista “determinada percepción”, 
alimentada por certos medios 
e opinadores, sobre as persoas 
migrantes e as súas necesidades 
sanitarias, suxerindo que fan un 
uso e un gasto excesivo do sistema 
sanitario público. Consideramos 
logo ben oportuno informarnos 
con quen que coñece ben esta 
realidade, porque se ocupa 
directamente das e dos migrantes. 
Así, entrevistamos a Celia López 
Carballido, presidenta de Médicos 
do Mundo Galiza.

Médicos do Mundo somos unha organización sociosanitaria, 
internacional e independente de toda filiación política ou re-
lixiosa, formada por persoas técnicas e persoal voluntario. Tra-
ballamos desde hai máis de 25 anos por facer efectivo o dereito 
universal á saúde cun enfoque baseado nos dereitos humanos, 
antropolóxico e de xénero, facilitando que as persoas en risco 
ou en situación de exclusión social teñan un acceso equitatipo 
aos servizos sociosanitarios.

O noso traballo inclúe o rexistro da vulne-
racións de dereitos e a recollida de teste-
muñas para levar a cabo posteriormente 
a incidencia política e a educación para a 
transformación social para que o dereito 
universal á saúde (saúde física, psíquica e 
social) sexa unha realidade.

Traballamos no Estado Español en pro-
gramas de inclusión social: programas de 
atención a persoas migrantes, a persoas 
en situación de prostitución, a persoas 
sen fogar e consumidores de drogas e en 
programas para previr a mutilación xeni-
tal feminina. 

Por outra banda, temos proxectos en Programas de Coopera-
ción Internacional en máis de 20 países de América, África e 
Oriente Medio, nos que realizamos Axuda Humanitaria. 

Celia López Carballido

Insistimos na 
gran riqueza da 
inmigración, 
contra o 
discurso 
populista e 
racista

Como traballades nos programas de 
atención ás persoas migrantes? 

Incidimos nos dereitos das persoas 
migrantes, na necesidade de crear 
vías seguras que non poñan en risco 
as súas vidas e tamén facemos fincapé 
na enorme riqueza da inmigración en 
contra de discursos populistas e xenó-
fobos.

Apostamos por unha cobertura sanita-
ria universal que lles ofreza, a todas as 
persoas que estean en situación admi-
nistrativa regular ou irregular, acceso 
a servizos de atención, prevención e 
promoción da saúde, garantindo ao 
mesmo tempo o acceso a tratamentos 
e medicamentos independentemente 
dos seus recursos económicos.

As distintas actividades que desenvol-
vemos en Galicia neste programa son 
realizadas para atender demandas de 
poboación migrante en situación ou en 
risco de exclusión social e desde unha 
perspectiva de dereitos humanos, xé-
nero e interculturalidade.

Como son esas actividades?

Partimos, por exemplo, dunha aten-
ción social e psicolóxica básica. De aí 
pasamos a informar e derivar aos re-
cursos sociosanitarios públicos, acom-
pañando na realización dos trámites 
necesarios para conseguir a inclusión 
e a atención no sistema sanitario pú-
blico. E tamén facemos, loxicamente, 
mediación intercultural social e sani-
taria. 

Un aspecto no que incidimos é o for-
mativo, con actividades de educación 
para a saúde, que inclúen obradoiros 
sobre saúde sexual e reprodutiva, pro-
moción de hábitos de vida saudables e 
prevención de violencia de xénero. Ou-
tra liña de traballo é a sensibilización 
e educación para a Transformación 
Social (EPTS) en centros de educación 
secundaria, coa que se pretende pro-
mover entre a xente nova actitudes 
e condutas positivas cara ás persoas 
migrantes: realízanse actividades mul-
tiplicadoras das mensaxes e propostas 
en defensa do dereito universal á 
saúde.

Como é a situación sanitaria para 
unha persoa migrante, sen papeis? 
Que dificultades atopa para acceder 
ao noso sistema sanitario?

Actualmente a nivel estatal temos o 
novo Real Decreto Lei 7/2018. Aínda 
que a súa filosofía foi o acceso uni-
versal ao Sistema Nacional de Saúde, 
a redacción da Lei por unha banda, e 
non ter aínda un regulamento de des-

envolvemento da mesma, por outra, 
levounos a unha grande arbitrariedade 
na aplicación desta normativa nas dis-
tintas Comunidades Autónomas. 

Como se aplica en Galicia?

Aquí foi interpretada esta universa-
lidade de maneira restritiva, o que 
deixou persoas en situación de gran 
vulnerabilidade fóra do sistema públi-
co de saúde, incluídos menores e em-
barazadas. Interpretouse tamén a ”alta 
médica” en urxencias como “alta hos-
pitalaria”, e polo tanto sen dereito ao 
posterior seguimento do seu proceso.

Aínda non se publicou ningunha nor-
mativa ou circular que poña en prác-
tica o RDL 7/2018 en Galicia pero, ao 
longo de todo o ano 2019, e así segue 
no 2020, estanse detectando cada vez 
máis vulneracións do dereito á saúde 
en poboacións ata agora protexidas 
como eran menores, embarazadas ou 
solicitantes de protección internacio-
nal, incluídas as vulneracións na aten-
ción de urxencias médicas; todos estes 
casos estarían cubertos coa anterior lei 
do 2012. 

Cada vez atopámonos con máis casos 
de facturación na atención a menores, 
embarazadas, solicitantes de pro-
tección internacional e atención en 
urxencias. Estase negando a cobertura 
sanitaria a menores os tres primeiros 

Con carácter máis xeral promovemos 
campañas de sensibilización: “Persoas 
que se moven” e “Un mundo en mo-
vemento, cuestión de dereitos”. E rea-
lizamos “Incidencia Política” utilizando 
testemuñas de vulneracións do dereito 
á saúde que recollemos, para tentar 
cambiar a normativa discriminadora 
ou a interpretación que se fai desa 
normativa.

Estase negando 
a sanidade a 
menores os tres 
primeiros meses 
coa ameaza 
de facturar os 
servizos



14

meses de estancia coa ameaza de 
facturación dos servizos, o que leva 
aparellado en moitos casos a ruptura 
do calendario de vacinación ou a non 
atención de patoloxías crónicas como 
autismo, xordeira etc. Concretamen-
te, no caso dos embarazos, o medo á 
facturación pode impedir realizar os 
controis prenatais ou a atención hospi-
talaria do parto.

Debido ás facturacións das que fa-
lamos, no Programa galego de Pro-
tección Socio Sanitaria (PGPSS) está 
habendo problemas con persoas mi-
grantes que teñen débedas pendentes 
por atencións previas e ven imposible 
a renovación dos seus papeis para con-
tinuar no programa a causa das súas 
débedas coa Administración. 

Como son percibidos estes usuarios 
polo resto da sociedade?

Unha gran parte da sociedade percibe 
o número de persoas migrantes en 
situación administrativa irregular como 
elevado ou excesivo, a pesar de que en 
2018 estas cifras supoñerían soamente 
un 0,17% da poboación española (ci-
fras de EUROSTAT), porcentaxe moito 
menor na poboación galega.

A percepción por unha parte da po-
boación local de que as persoas mi-
grantes son consumidoras abusivas de 
recursos sanitarios déixase ver nos bu-
los que se difunden cada vez con máis 
frecuencia: “A presenza de persoas 
migrantes fai que diminúa a calidade 
da atención sanitaria”, “as persoas 
migrantes abusan da atención sani-
taria gratuíta”, ou “aínda que teñan 
os mesmos ingresos, dánselles máis 
axudas sanitarias ás persoas migrantes 
que ás locais”. 

Que podemos facer nós como colec-
tivo ou individualmente para tentar 
mellorar a situación?

Para nós como organización, é moi 
importante sensibilizar a poboación en 
xeral, e sobre todo á poboación máis 
nova, para promovermos condutas 

positivas en relación ás persoas migrantes, baixo 
a perspectiva e a difusión dos dereitos humanos, 
entre eles o dereito universal á saúde. Esta sen-
sibilización, como antes comentamos, pódese 
realizar en charlas, formacións en centros edu-
cativos ou tamén a través de campañas en redes 
sociais; estas, en moitas ocasións, contrarrestan 
as mensaxes racistas e xenófo-
bas que atopamos hoxe en día 
nas redes.

Como persoa individual tamén 
se pode colaborar a ese cam-
bio social necesario; a nosa 
organización está composta 
por unha gran porcentaxe de 
persoas voluntarias e desde 
ese voluntariado pódese poñer 
un grao de area importante 
para ese ese cambio.

Tamén é moi importante para 
esa sensibilización o papel dos 
medios de comunicación, como pode ser esta 
revista, porque o efecto multiplicador das men-
saxes é maior.

Graciñas, Celia, por esta conversa, polo traballo 
da túa organización, e tamén polo labor de tantas 
ONG que traballan pola dignidade e os dereitos 
de todas as persoas, labor que moitas veces é o 
que terían que facer os servizos públicos do país 
de acollida.

Entrevista
Equipo Irimia Saúde

O voluntariado é 
moi importante 
para ir 
conseguindo 
un cambio e 
contrarrestar a 
xenofobia

A morte de 
Galicia: moito 
que ler, moito que 
cavilar e moito 
que remoer

Destas cousiñas da demografía, da pi-
rámide poboacional en forma de trom-
po, da Galicia envellecida e baldeira, a 
maioría falamos de oído, reflectindo o 
interesado balbordo dos medios. Pero 
Isidro Dubert, catedrático de historia e 
investigador, autor de libros e estudos 
sobre o tema, fala do que sabe. Do 
que ten pescudado no campo da fami-
lia, emigración, demografía.

Hai que coller folgos para se enfrontar 
ao libro. Ou coller atallos. Á fin de con-
tas, o libro son trece estudos doutros 
tantos autores que saben. Pódense ler 
por separado. Galicia romana versus 
Galicia celta. Emigración e empode-
ramento feminino. Estereotipos e 
beneficios da emigración. O avellen-
tamento. A manipulación electoral 
da emigración. Políticas asistenciais… 
Con atención ao limiar e ao primeiro 
estudo: “Agoiros e agoireiros da morte 
de Galicia”, de Dubert.  Tantos temas, 
capítulos que interesan.

O certo é que agora estamos a asistir 
á 5ª vaga migratoria, en plena demo-
cracia, apenas tres décadas despois 
da que baldeirou de mocidade a terra 
entre 1950-1975. Para goberno e 
medios afíns, semella que a solución 
ao inverno demográfico está na volta 
ao natalismo. Xusto nuns momentos 
en que ter un fillo éche un luxo que 
moitas parellas novas, atrapadas nun 
modelo económico desapiadado, non 
se poden permitir.

Tratarase de culpabilizar os vellos por 
vivir tanto? Transfórmase en bomba 
demográfica un éxito social: a lonxe-
vidade con boa saúde. Ou responsa-

bilízase ás mulleres por 
non ter os fillos necesarios 
para equilibrar o inesta-
ble e ameazador trompo 
demográfico. Mentres se 
ignora ou culpabiliza a 
decisión da muller sobre 
o propio corpo, traballo, a 
súa vida como algo hedo-
nista e de costas ao país.

A realidade é outra. Ve-
llos, emigrantes, mulleres 
termaron do país e vertebraron a nosa historia confi-
gurando o que estamos a vivir. Mentres preguntamos 
que foi das xenerosas e multimillonarias 
axudas que chegaron nas últimas déca-
das desde Europa para crear emprego, 
para potenciar outro modelo produtivo, 
para que o potencial humano protagoni-
zase o presente e o futuro do país, para 
que centos de miles de rapazas e rapa-
ces titulados non se visen na  obriga de 
marchar dunha terra que inviste tanto na 
súa formación e logo expulsa tanto valor 
engadido.

Todo se tenta agochar coa ladaíña ideo-
lóxica que lamenta o ‘inverno demográfico’, ‘sangría 
demográfica’, ‘declive demográfico’, ‘baleiro demográ-
fico’, ‘catástrofe demográfica’. Titulares de trazo groso, 
arrepiantes, escandalosos, pero incapaces de tapar o 
fracaso dos gobernos do país na etapa democrática. 
Cunha mala saúde de ferro, Galicia segue viva.

Ler para camiñar
Juan Antonio Pinto Antón

A morte de Galicia

Quen vén sendo Marisol Bravos se-
gundo a propia Marisol? 

Empezo dicindo que son “unha nena 
da polio”. Aos 3 anos tiven a “visita” 
dun poliovirus que me deixou graves 
secuelas e camiño con dous bastóns. 
Nacín nunha aldea do concello de 
Lugo. Os meus pais ensináronme a 
ler, escribir… porque non me admitían 
na escola nin no comedor. 
Puiden asistir algúns días e a 
familia -destaco o primeiro 
paso dado pola miña avoa- 
decidiu buscarme na cidade 
un futuro mellor. Pensaban 
se coser, bordar… porque 
tiña as mans ben. Con once anos 
estaba nunha pensión cunha familia 
que, sen coñecela, foi a miña segunda 
casa. Admitíronme no colexio Divino 
Maestro, onde fixen ingreso. Así 
comecei unha longa carreira de 
obstáculos.

Retomo o da polio porque somos 
a xeración dos “nenos do silencio”. 
Falábase de nós como “nenos 
enfermizos” sen máis. O goberno de 
Franco ocultou a epidemia permitindo 
a súa propagación e, con dúas 

vacinas xa dispoñibles, tardou oito 
anos en administralas. Enganados 
e esquecidos, agora estamos de 
actualidade porque sabemos dun 
descoñecido síndrome postpolio con 
efectos tardíos máis invalidantes. 
Como dato clarificador quero dicir que 
esta etapa coincide coa construción do 
Valle dos Caídos.

Ferrados de corazón
DLM

Marisol Bravos: “Son máis difíciles 
de derrubar os prexuízos, que as 
barreiras físicas”

Hai ben ferrados de corazón, e de 
vontade de superación e de fame 
de igualdade, na nosa convidada 
do mes. Mestra durante trinta 
e sete anos, sempre activa en 
organizacións que loitan palmo 
a palmo as pequenas conquistas 
históricas das persoas con 
diversidade funcional, Marisol 
Bravos, que foi durante un tempo 
colaboradora desta revista, sempre 
está disposta a botar unha man 
cando hai que empurrar polas 
causas xustas, e hoxe é membro 
de Auxilia e do Foro de Vida 
Independente.

Os da polio somos a 
xeración dos “nenos 
do silencio”

Como foron indo as cousas? Como 
fuches enfocando a túa vida? 

Continuei no Instituto Feminino. Es-
tudei polo pracer de estudar sen ver 
futuro porque a min nunca me pregun-
taban que quería ser de maior. Fixen 
Maxisterio, a única opción que tiña na-
quel momento en Lugo. Aínda que un 
dos requisitos que se pedían era “non 
padecer defecto físico” quero destacar 
que sempre traballei en colexios pú-
blicos. Xa xubilada, lembro con moito 
cariño o mundo do ensino. 

Coincidindo coa etapa de Maxisterio, 
nunhas colonias de verán que organi-
zou Auxilia, descubrín a realidade de 
marxinación das persoas con diversi-
dade funcional. Con coche e a piques 
de rematar unha carreira sentinme 
unha privilexiada e decidín embarcar-
me nunha loita que me levou a ser 
cofundadora do movemento asocia-
tivo en Lugo, Galicia e España. Non 
foron fáciles os comezos. Sirva como 
exemplo que conservo o meu “certifi-
cado de subnormalidade”. Así se nos 
consideraba a todos. 

En que estás enredada agora? 

Actualmente son máis crítica coas 
Asociacións demasiado “profesiona-
lizadas”, porque perden a súa parte 
reivindicativa. Non poden converterse 
en prestadoras de servizos asumindo 
o papel da Administración que así 
lava as mans. Certo que se conseguen 
cousas, pero queda moito aínda e 
só temos unha vida. Por iso, conecto 
máis co Foro de Vida Independente. 
Un movemento que xurdiu en EEUU, 
entre os anos 60-70, co obxectivo de 
devolver ás persoas a unha vida de 
participación na sociedade. Grazas a 
activistas moi implicados a súa filosofía 
estendeuse rapidamente. En España 
está desde o ano 2000. Non é unha 
Asociación ao uso, é unha comunidade 
virtual de reflexión e de loita polos no-
sos dereitos que ten como lema “nada 
sobre nós, sen nós”.

Mirando cara atrás, mirando o pre-
sente, que che dá como persoa facer 
o que fas, meterte nos enguedellos 
nos que te metes? 

Ser voluntaria marca. Non se reduce a 
ocupar un tempo simplemente. Para 
min representa unha actitude de vida 
e dar a cara ante calquera inxustiza 
que encontramos a diario. Os lemas de 
Auxilia “Unha loita inacabada” e “Por 

un Lugo sen barreiras” poden servir 
de resume da miña variada actividade. 
Mirar atrás serve de estímulo. Lembro 
como un dos grandes logros, despois 
de cinco anos de traballo nunha comi-
sión en Madrid, a aprobación da pri-
meira lei, a famosa Lismi. Non foi fácil, 
pero conseguiuse. 

Un non se dá conta dos problemas ata 
que os vive de cerca. Estou convencida 
de que se cada persoa asumise a súa 
responsabilidade de sensibilización, 
a sociedade cambiaría máis rápido. 
Todos e todas somos necesarias e 
debemos colaborar. Se sabemos que 
van abrir unha cafetería, por poñer un 
exemplo, podemos preguntar se será 
accesible para persoas con mobilidade 
reducida. Sobran leis, pero non con-
fiamos nelas porque se esquecen nos 
caixóns. 

Que soños, que esperanzas agarimas 
para a nosa sociedade? De que che 
gustaría contaxiar aos lectores e lec-
toras de Irimia? 

Quizais pola miña historia de supera-
ción e por coñecer de primeira man 
como foron os comezos sigo a loitar 
por facer realidade o soño dunha so-
ciedade inclusiva.

Abondan historias de situacións de 
discriminación que se viviron sen 
apoio social por descoñecemento, por 
medo… Quero confiar nas novas xera-
cións. Tomo como referencia a maioría 
dos meus alumnos cos que sigo en 
contacto. Algún pouso lles quedaría da 
súa mestra “diferente” cando os vexo 
implicados en accións reivindicativas e 
de concienciación social.

Son máis difíciles de derrubar os 
prexuízos, as barreiras sociais… que 
as físicas. Pensar en todos á hora de 
organizar calquera actividade, abre 
camiños. É necesario respectar e 
valorar o distinto empezando por 
coidar as palabras. De aí vén o de 
“persoas con diversidade funcional”. 

Grazas a Irimia por esta nova 
oportunidade. Fagamos entre todos 
un mundo máis xusto!!!

Son crítica coas Asociacións 
moi “profesionalizadas”, porque 
perden a súa parte reivindicativa

Non sabería dicir cal das cousas me 
resulta máis patética e allea: se a de-
lirante idea que Monseñor Cañizares 
ten de España, a absurda imaxe que se 
fai de Deus ou o grotesco modelo de 
Igrexa que representa. 

Se España fose ou houbese de ser 
aquilo polo que o cardeal chama a 

rezar, eu non que-
rería ter pasaporte 
español, como non 
querería ser conta-
do na Igrexa nacio-
nal-católica que o 
arcebispo propug-
na, nin podería orar 
a un Deus que fose 
o todopoderoso 

Monarca extramundano que no seu 
imaxinario rexe, sen réplica posible, o 
destino das persoas e do universo.

Con todo, aínda entón, dígoo de todo 
corazón, seguiría estimando e admi-
rando a España cos seus diferentes 
pobos e nacións irmás, as súas cul-
turas, linguas e acentos diversos, as 
súas paisaxes tan distintas e a cal máis 

fermosa. Seguiría sentíndome fillo, 
pobre fillo agradecido, da Igrexa de 
Jesús, a Igrexa de todos os pobres, sen 
fronteiras nin ataduras, a Igrexa que 
me procreou, me nutre e acompaña. E 
seguiría orando, adorando e respiran-
do - oxalá que con todo o meu ser- o 
Alento Vital que arde no sol e en cada 
estrela, en cada átomo e cada folerpa 
de neve, en cada célula, cada herbiña 
e cada insecto, en cada koala devorado 
polas chamas de Australia. Respirar o 
Alento Vital: iso é, no fondo, rezar ou 
orar.

Pero as tradicións teístas, os grandes 
monoteísmos en particular, afixéron-
nos a orar “falando” a Deus para pedir-
lle perdón, darlle grazas ou suplicarlle. 
Sobre todo, suplicarlle: coma se Deus 
fose un personaxe que necesita ser 
obedecido e afalagado, que escoita 
e, ás veces, responde, que se anoxa e 
logo se calma e perdoa, que escolle a 
quen quere e castiga a quen lle parece, 
que só unha vez se dignou encarnarse 
e fíxoo no xudeu Xesús, concibido sen 
varón no ventre de María hai 2000 

Ás Furtadelas
José Arregi (*)

“REZAR POR ESPAÑA”

Ao comezo deste ano 2020, nos días do debate 
de investidura do socialista Pedro Sánchez, 
ante o gravísimo perigo e temor da coalición cos 
pérfidos comunistas e chavistas e grazas ao voto 
activo ou pasivo dos sediciosos nacionalistas 
cataláns e vascos, o cardeal Antonio Cañizares, 
arcebispo de Valencia e Vicepresidente da 
Conferencia Episcopal Española dirixiuse aos 
cristiáns valencianos nunha carta pastoral 
titulada NESTA HORA CRUCIAL PARA 
ESPAÑA ¡ORAD POR ESPAÑA!, na que insiste: 
“Pido encarecidamente, y me pongo de rodillas 
ante todos, que a partir de hoy y en los días 
sucesivos se ore por España. La situación urge y 
apremia. Para Dios nada hay imposible”. 

Se España fose iso 
polo que o cardeal 
chama a rezar, eu non 
querería ter pasaporte 
español

anos, neste planeta Terra onde os bis-
pos o representan. A iso chaman un 
“Deus persoal”. Eu non podo rezar a 
ese “deus”, nin darlle grazas nin pedir-
lle perdón, nin suplicarlle pola España 
Unha e Grande, nin pola independen-
cia de Catalunya ou de Euskadi, nin 
sequera pola xustiza e a paz na Terra.

O meu problema non é o máis grave. 
No caso -probable e para min moi 
desexable- de que non se cumpran 
todas as intencións das oracións solici-
tadas, o mesmo arcebispo purpurado 
debería ofrecer unha explicación aos 
diocesanos que, con todo o seu fervor, 
recen a Deus pola España integrista e 
a Igrexa nacional-católica. Como lles 
explicará que Deus non os escoitou 
ou que, escoitándoos, non lles conce-
deu o que pedían? Como profesor de 
teoloxía que foi, o arcebispo purpu-
rado debe de saber que San Agustín 
non considera máis que tres razóns 
posibles para que Deus, sendo om-
nipotente, non acceda ás nosas peti-
cións: malus, male, malum. É dicir: ou 
ben que o orante é malo (malus), ou 
ben que o pediu de mal xeito (male), 
ou ben que o pedido é algo malo 
(malum). Prepárese o cardeal para 
esta espiñenta lección teolóxica que 
deberá impartir.

Claro que o problema non está en 
“Deus”, senón na nosa imaxe de Deus. 
Xa é hora de que os cristiáns cambie-
mos de Deus e de oración. E non se 
trata de inventar nada, senón de vol-
ver todo o máis profundo que ensina-
ron os grandes mestres/as espirituais, 

que é como dicir mestres/as de vida, 
tanto nas tradicións místicas orientais 
como nas tradicións proféticas mono-
teístas, como tamén nas filosofías espi-
rituais non relixiosas. Deus é a alma ou 
o Alento ou a Vida de canto é.

E orar? No fondo, é o mesmo que 
se chama “meditar” nas sabedorías 
orientais ou “contemplar” na tradición 
monástica. Orar é acougar a nosa men-
te inqueda. Orar é facer silencio e, no 
Gran Silencio, acoller a Revelación do 
Misterio que resoa en todo o 
que é e no fondo do noso ser: 
“Orar é sucar no máis profundo 
dos meus sentimentos e pen-
samentos” (Frei Betto). Orar é 
facerse presente: Aquí estou, eu 
son. Orar é espertar á concien-
cia de SER un con todo na diver-
sidade de todas as formas. Orar 
é respirar o Alento e espiralo, 
en quietude e en compaixón solidaria 
subversiva. Orar é ser e transformar.

En canto ao Partido Socialista e a Po-
demos, dúas palabras simplemente: 
Grazas e ánimo. Grazas por formar 
este goberno! E ánimo para a difícil e 
crucial tarefa que vos espera: construír 
unha España moito máis xusta, laica e 
confederal, onde quen queira, poida 
entrar e quen queira, poida saír, na 
Europa e na Terra de todos os pobos 
irmáns, unidos. É a causa máis santa, e 
será a oración por excelencia, a realiza-
ción do noso ser profundo.

 
(*) Publicado no diario “Deia”

Ás Furtadelas
José Arregi (*)

“REZAR POR ESPAÑA”

Orar é respirar o 
Alento e espiralo, 
en quietude e en 
compaixón solidaria 
subversiva

Exterior do Museo do Mar (San Cibrao)

Castro da Atalaia (San Cibrao)

Un país coma un mundo
Felipe Arias Vilas

De San Cibrao a Ortigueira

A Mariña central

Desde Foz, unha vez pasado Fazouro, 
co seu castro debruzado sobre o cantil, 
e tamén pasado Burela, achegámon-
os ata o porto de San Cibrao. Na súa 
península documentáronse varias 
construcións dun poboado castrexo, 
sobre todo na súa etapa galaico-ro-
mana -entre os s. II a.C. e II d.C. polo 
menos. Trátase dun castro con defen-
sas naturais e vinculado ás correntes 
comerciais desde tempos moi antigos. 
Ó ser un lugar habitado ó longo do 

tempo e hoxe urbanizado en parte, 
o sitio sufriu varias desfeitas desde o 
punto de vista patrimonial, algunhas 
delas nas últimas décadas se ben así 
se puido escavar parte do poboado 
e exhumar moitas pezas arqueolóxi-
cas. A Punta da Atalaia é un enclave 
arqueolóxico pero tamén natural e 
paisaxístico de moito interese na costa 
lucense, e únese ó incentivo de ter S. 
Cibrao un Museo do Mar, o primeiro 
fundado en Galicia, que merece moito 
a súa visita polos seus interesantes e 
curiosos fondos.

Viaxamos ao norte para facer 
un percorrido, de carácter 
arqueolóxico, etnográfico e 
paisaxístico, que podemos iniciar 
ben a partir da boca do río Masma 
en Foz, ou ben pola outra punta 
desde a ría de Ortigueira. É un 
percorrido dun día en auto e duns 
90 km.

O punto máis ao norte da península

O seguinte punto de parada, unha 
vez cruzado o río Sor e a rentes da ría 
do Barqueiro, será Estaca de Bares, o 
punto máis setentrional da Península 
(hoxe “adornado” cun parque eólico), 
co seu impoñente faro a máis de 200 
m. sobre o mar e preto dun observato-
rio ornitolóxico. Quedan aínda restos 
dun senlleiro conxunto de muíños de 
auga (de “torrenteira”) que baixan 
polos cantís case ata o mar unidos cun 
sistema da canles que son unha obra 
mestra de enxeñería popular.

No Porto de Bares está o chamado 
Coído, dique ciclópeo feito de enor-
mes coios de granito, con case 300 m. 
de longo e uns 30 m. de anchura, que 
a lenda e mesmo a bibliografía quixo 
ver como fenicio ou como romano 
pero que posiblemente corresponda 
ó interese polas baleas a partir do s. 
XVI e XVII. Pero, xaora, sabemos que 
esta zona de Bares coñeceu intercam-
bios comerciais desde a prehistoria 
(no mundo megalítico e na Idade do 
Bronce) e que na enseada veciña apa-
receron restos dunha vila de época 
romana.

As terras de Ortigueira

Entrando xa no concello de Ortigueira, 
apártase á dereita cara a Espasante, 

Museo do Mar (San Cibrao)

Muíños en Bares

onde hai bos lugares para xantar, para 
visitarmos, á beira da praia de Sto. An-
tonio, o singular Castro da Punta dos 
Prados, que domina toda a boca da ría 
e leva a vista ata Cariño e o Cabo Orte-
gal. Ó contrario que sucedía na Atalaia 
de San Cibrao, son aquí visibles dúas 
grandes murallas entre as cales se es-
cavou unha “sauna” castrexa, é dicir, 
unha cámara con tres partes destinada 
a baños quentes e fríos, asociada se-
guramente a ritos iniciáticos e simbó-
licos; puido ter en orixe unha “pedra 
formosa” como as do sur de Galicia e 
norte de Portugal, e é o exemplo máis 

norteño deste tipo de construcións 
galaicas. 

En Sta. Marta de Ortigueira, o cha-
mado Museo Ortegalia ofrece infor-
mación sobre a comarca e sobre o 
propio núcleo pesqueiro e urbano. 
Este último ten edificios característic-
os das vilas costeiras, con galerías e 
detalles de certo aire modernista e co 
vello convento (hoxe Concello) e igrexa 
(neoclásica do XVIII) de San Domingos. 
Tamén pode merecer un paseo a su-
bida a un vello pero restaurado muíño 
de vento que nos ofrece unha boa 
vista sobre esta ampla ría.

Boa nova
José A. Martínez

Ideas para vivir a Coresma

Misericordia quero, non sacrificios
Entre os sacrificios, renuncias e mortificacións tan aso-
ciados a este período e o significado da misericordia que 
Xesús animaba a coñecer (Mt 9, 13) parece que hai un 
longo treito. Son incompatibles? Son complementarias? 
Que nos di a tradición? A que se animaba neste período? 
Oración, xexún e abstinencia, e boas obras e compartir. Se 
a algo teño asociado a Coresma e ao costume de xaxuar 
(cousa que hai moito que non fago), mais sobre todo o 
da abstinencia de comer carne os venres. Un comporta-
mento que camiña entre o ético ou estético. Ten sentido 
na actualidade mantelos? Implica algo na nosa vida coma 
cristiás? A Coresma é a oportunidade de nos volver cara 
a un Xesús que camiña no deserto, durante 40 días. A ese 
camiño estamos convidados: a Coresma convértesenos na 
oportunidade de recuperar o significado de ser seguidoras 
de Xesús.

Unha Coresma para todo o mundo (incluídas 
as persoas veganas)
É unha broma. Mais que significaría unha Coresma para 
unha persoa vegana se isto se limitase a deixar de comer 
carne? Xa estaría de abstinencia/Coresma todo o ano!!! 
A abstinencia, mais sobre todo o xaxún, é un símbolo de 
renuncia a todo aquilo que nos impide realizar en nós o 
proxecto do Reino de Xesús. E isto ten unha diferente 
concrección en cada un de nós. O primeiro paso é en si 
mesmo unha penitencia: parar, detérmonos, e profundar 
en que é o que nos impide, de verdade, seguir a Xesús. Non 
é tan doado como parece. Facer estas preguntas, afrontar 
as repostas, poden xerar tanta dor que non somos quen 
de realizar, deixándonos ir nos complexos e «ineludibles» 
compromisos do día a día.

Ideas para recuperar a Coresma
Senta, colle un papel en branco e un boli. Pensa en todo 
aquilo que sintas que te aparta de Xesús (se é comer carne 
os venres, tamén). Fai unha listaxe. Utiliza o sentidiño, se 
iso é posible, ou conveniente, porque sentidiño e Xesús 
parecen que van por camiños diferentes. Aquí tes unhas 
poucas ideas: - Fumar: nada que sexa pernicioso para o 
corpo é bo. Que mellor oportunidade para te probar, que 
maior sacrificio. - Comida e bebida. Reduce ou suprime 
o alcol. Se consciente nos 40 días do que bebes. Elimina 
todos os alimentos ultracociñados, come máis san. - Deixa 
o móbil no peto. Se conciente cando o colles. Non enchas 
o teu tempo revisando o what’s up ou as redes sociais. Li-
mítaas a un momento concreto do día, nada máis. - Apaga 
a radio do coche. Goza do silencio. - Non enchas as túas 
noites con Netflix ou coa tele. Proponte actividades alter-
nativas para estes 40 días. - Le a Biblia (en galego, se é 
posible). 40 días seguidos, comeza con 10 minutos, ou 5, 
mais fainos todos os días. - E REZA. Sen que te vexan, 
en silencio, no teu cuarto, redescobre o sentido do silencio 
e vive a Coresma. - Aquí pon as túas: ... Son ideas, non é 
preciso facer todas. Elixe unha, dúas, mais fainas. Escribe 
o teu compromiso, e revísao. Ao final da semana, no do-
mingo, senta e compraba o que fixeches. Prepara a semana 
seguinte de Coresma. Déixao por escrito. Redescobre a 
Coresma.

José A. Martinez Como cada ano 
temos a oportunidade de vivir a 
Coresma, o tempo litúrxico que 
singulariza 40 días do ano para 
vivir (animarnos) a nosa conversión. 
Isto da conversión xa son palabras 
maiores, e se a acompañamos de 
penintencia, de “mortificación”, 
fáisenos un pouco máis duro. A quen 
lle apetece isto?

Falando da lingua 
Lidia e Valentina

Enganchádevos á rede!

O fachineiro da cultura
Premios á caspa

Comezou unha nova década e as ideas 
continúan a ser as da pasada e da an-
terior, porque nos gusta falar da lingua 
e que vós faledes e que saibades face-
lo ben; pero tamén que reflexionedes 
e que poñades algo da vosa parte. Así, 
hoxe comezamos por comentarvos 
que a Comisión de Normalización Lin-
güística da Facultade de Farmacia da 
USC vén de sacar un concurso de sub-
titulación de vídeos TED de ciencias 
da saúde ao galego. Parabenizamos a 
iniciativa, pois todo o que se faga por 
promover o galego nos medios audio-
visuais é un paso adiante para a nosa 
lingua, e sendo no ámbito das ciencias 
da saúde, moito máis. Daquela, se 

pertencedes á comunidade universita-
ria, animádevos a participar; e se non 
pertencedes, pero coñecedes a alguén, 
dádelle azos para que o faga. Un pou-
quiño de cada un, fai un moito para o 
galego e así imos enchendo a rede de 
recursos na nosa lingua. Nestas cousas 
da saúde xa sabemos que o galego es-
casea, pero igual vos sorprendedes se 
vos dicimos que tamén escasea para 
falar de cousas ben nosas, ben tradi-
cionais, autóctonas e que teñen nome 
galego. Facede a proba e buscade, por 
exemplo, receitas de filloas ou de ore-
llas en galego. Se vos serve algo escri-
to, aínda podedes atopar (tampouco 
pensedes que un feixe), pero como 

queirades ví-
deos..., é dicir, 
o típico vídeo 
de youtube, 
deses que dan 
instrucións, 
custa ben dar 
con el. Así que 
tamén anima-
mos a xente a 
que, en tempo 
de entroido, 

de paso que fai filloas, orellas e algún 
cocido, que poña unha cámara diante 
e que grave o proceso e o discurso. 
Non fai falta que saia a cara de quen 
faga o moado nin as filloas, de quen 
faga a masa ou frita as orellas... O caso 
é que haxa contido e que estea en 
galego. Se o relato é bo, transmítese 
máis e vese máis, e canto máis se vexa, 
máis aparece nos buscadores e... Nós 
non somos usuarias das redes sociais, 
pero sabemos que o mundo xira arre-
dor e dentro delas; daquela, tamén alí 
ten que estar a nosa lingua. De feito, 
o concurso Youtubeir@s busca a ela-
boración de vídeos en galego, tanto de 
opinión (vídeo-opinarmos) como de 
instrucións (vídeo-facermos), así que, 
se ao final facedes os vídeos, aínda po-
dedes presentalos ao vídeo-facermos 
(xa logo ha saír a convocatoria) e gañar 
uns cartiños.

Ensarilladas en tanta comida e tanta 
convocatoria, case esquecemos o im-
portante do número de hoxe, que é 
desexarlle as melloras a Fernando, que 
lle toca, desta volta, lernos desde o 
hospital. Moito ánimo!

Cando hai un mes se soubo das nominacións aos premios Goya deste ano, houbo 
unha circunstancia que enervou a este fachineiro: a candidatura de Santi Prego 
como actor revelación pola súa excelente interpretación no filme Mientres dure la 
guerra. Quizais esa nominación pasase desapercibida polo feito de que outra actriz 
galega, Benedicta Sánchez (que ademais é do Corgo cousa, que non todo o mundo 
pode dicir) gañase merecidamente na categoría feminina. Quen repase o traballo 
de Prego como narrador oral, como actor de teatro e de cine desde hai máis de 
trinta anos non pode deixar de preguntarse a que veu iso de “revelación”. Tal cua-
lificativo só pode xurdir desde a consideración de que a cultura galega e as persoas 
que a fan posible pertencen, a ollos madrileños, a unha segunda división. O que 
ocorre é que para que os ollos madrileños nos miren doutro xeito temos que repec-
tarnos primeiro nós. E iso non creo que se faga desde o desprezo polo teatro e cine 
propios ao tempo que se recuperan os premios á caspa, coma o da feira do cocido 
de Lalín, outorgado ao alcalde de Madrid, do que ignoro que méritos o conduciron 
a tan egrexia distintición.

A.Q.


